
Ашык дерис «Кадрия. Инсан эм бакты»
Деристинъ мырады: атаклы шаьйиримиздинъ яратувшылык йолы ман ювык таныстырув, ятлавларын соьйленисли окув, оларды анализ этуьв, анага, тувган ерге суьйим сезимлерин тербиялав, окувшылардынъ тил байлыкларын оьстируьв.
	
Дериске керек затлар: слайд-шоу Кадрия, шыгармалары, шаьйирдинъ китаплери.
Деристинъ юриси: 1.Аьзирленгиш заман.
-Куьнинъиз яхшы болсын, аявлы окувшыларым! Келген конаклар ман аманласув. Буьгуьнги деристи баслаганша бир-биримизге хайырлы дерис болсын деп, йорайык.
-Ал энди, олтырынъыз.
Кирис соьз. Деристинъ темасын окувшылардынъ оьзлерине таптырув. (Уьш суьврет коьрсетиледи. 1 суьврет - Кадриядынъ китаби. 2 – Шолпан юлдызы. 3 –Терекли Мектеб деп язылган язув.)
Окувшылар табадылар: Кадрия. Суьвретлердинъ маьнелерин шешедилер. (Слайд 1 – деристинъ темасы).
-Аьзиз окувшыларым, сиз калай ойлайсынъыз деристинъ мырады кайдай? (Яваплар: -Кадриядынъ яратувшылык йолы ман таныстырув. –Ятлавларын окыякпыз, тергеекпиз эм тешкереекпиз.)
2 слайд- деристинъ мырады.
  Аьли тептерлеримизди ашамыз эм темады язамыз.
-Окувшыларым, ким мага бу яшавдан эрте кеткен зейинли аьдемлердинъ, шаьйирлердинъ атларын айтар? (орыс, ногай баскалыгы йок).
-В.Маяковский, С.Есенин, А.Блок, М.Лермонтов, С.Бодров, В.Цой, Г.Аджигельдиев, З.Шандиева... эм Кадрия. Да, акыйкат. Эрте кеткен аьдемлер айлак коьп… Мен бир –бирде оьзиме мунавдай сорав беремен: не уьшин зейинли аьдемлер бу яшавдан эрте кетедилер? Аллага да ийги аьдемлер керек деген ушынма экен? Зейинли эди Кадрия.
«Куьнли – куьнлик ислеринънен сонъ янынъдагы аьдемлер сени аьдемге санасалар, ол заман сен абырайлы аьдем.» М.Бонтемпелли.
«Белгили аьдемлер ислерин ярты этпейдилер» К.Виланд.
«Гений – ол уьйкен такаттынъ савкаты» Ж.Бюффон.
Такат – терпение. 
«Зейинли аьдем аьр исте де зейинли»
«Кадрия! Сосы атты соьлеге дейим де суьйип айтпаган инсан йок, неге десе ол бизим Шолпан юлдызымыз(танъ юлдызы – Венера), оны аьр бир сыдырасы бизим халкка уьйкен савга болып калган. «Шолпан» акында таварых.
Мине онынъ китаплери . Слайды: 1.«Тав данъылдан басланады»(1971)
2. «Сокпак йолга ымтылса» (1972). 3.Моё слово.
4. «Яслык йырлары» (1973)            5. «Хайран» (1978).
6. «Улыбка луны» (1975)        7. «Йырланмаган йырлар» Махачкала 1999
8. «Спасенные звезды» (1977)        9.  «Мосты» (1979)
10. Человек и солнце                           11.Айындырык ярыгы.
Калай коьремиз, Кадрия Темирбулатова 30га толмаган оьмиринде коьплеген соьнмес сыдыраларын бизге эстеликке калдырган. Аьли бизим окувшылар оьзлерининъ уьй борышларын коьрсетер. Класс эки куьпке боьлинген. Биринши куьп бизди Кадрияга багысланган музейде кыдыртар. Экинши куьп – ол журналистлер. 
«Суьйикли шаьйиримнинъ яшав йолы» 
2.«Меним суьйикли шаьйирим Кадрия Оразбай кызы Темирбулатова ногай районнынъ оьзеги Терекли-Мектебте карагыс айдынъ 14 де 1947 йылда Темирбулатовлардынъ татым аьелинде тувган, онынъ бал татыган бала шагы да сосы авылда озган. Кадриядынъ атасы ногай районымыздынъ туьрли ерлеринде ислеп юрген, анасы Наьсипли де оны ман бирге бармага керек болган, соннан себеп Кадрия коьбисинше энеси Бийкединъ колында оьскен. Онынъ «Энеме» деген ятлавы да энесине уьйкен суьйим мен язылган: «Эске туьсти яланъ аяк яслыгым, сен аьйдиклеп оьстирген шакларым. Соьз казнасы, юрегимнинъ бийкеси. Сен таныттынъ мага тувган якларым. Йырларынъ ман, танъ ойынъ ман, сен, энем, йиенинънинъ юрегине киргенсинъ. Нава йойган кыздынъ яслык ойларын, Бириншилей, сен, аявлым, билгенсинъ!».Энеси оны баьри ерге де алып юретаган болган: дуасларга, тойларга. Кадрия болса, сол ерлерде эситкен йырларды, бозлавларды тынълап, эсинде саклап турган. Энеси "Бозйигит" деген бурынгы йырды бек суьетаган болган, оннан коьрип кишкей кыз да бурынгы йырларды юреги мен сезген эм исси суьйген. Кадрияга уьйиндегилер суьйип: «Казна!»- деп те айтканлар. Казна-ол байлык деген маьнеди билдиреди  буьгуьн болса, ол ушынлай бизим ногайымыздынъ казнасы болып калады, неге десе оьмирлерге оьлимсиз сыдыраларын калдырган».
-Савболынъыз, окувшыларым.
3.Туьрли шаьйирлер Кадриядынъ акында кызыклы сыдыраларын язып калдырганлар, олардынъ акында да мен сизге излев куллык юритпеге берген эдим, кыскаша олардынъ соьзлерин эске алайык.

1.Окувшы: «Атаклы шаьйир Расул Гамзатов Кадрияды Шолпан юлдызы ман тенълестирген:  Кадрия хатынлардынъ Савлайдуныялык форумында катнаскан, Совет Союз язувшылар съездининъ делегаты болган»-,деп язган.

2. Окувшы: «Ногай шаьйири, «Шоьл тавысы» газетадынъ редакторы болган Магомед Кожаев буьйтип айткан: «Ногай халктынъ белгили поэти Кадрия оьзининъ йырлары ман, халк пан оьзининъ арасын бителмес сокпак эткен. Сол сокпактынъ бойында поэттинъ юрек соьзлерине толган термелери- поэзия йыйынтыклары турады. Халк поэтессадынъ термелерине кайгысын да, куванышын да янына тирев излегендей, тез-тез бара турады. Онда кирген аьдемди дайым да Кадрия ушып турып оьзининъ ашык юзи мен йолыгады, келгеннинъ юреги кайгыда болса, онынъ мунъын язады, куванышлы болса, оны ман бирге суьйинеди. Соьйтип, юлдыз оьзи соьнсе де, онынъ ярыгы юз, мынъ йыллар ерге, аьдемлерге келип турады»
3. Окувшы: «Мине кайтип язган шаьйир Салимет Майлыбаева: «Кадрия дуныядан тайган заманларда мен Махачкалада «Горянка» атлы институтта окыйтаган эдим. Эсимде, сол коркынышлы хабарга дейим бир эки ай алдын, Дагыстан шаьйирлери мен бирге, ишинде Расул Гамзатов та бар эди, ол бизим интернатка келип, оьзининъ ятлавларын окып кетти. Ногай кызлардан биз тек бесев эдик. Онынъ келгени юрегимизде йылы ыз калдырып. Эсимизден коьпке дейим кетпей турды. Бирерде, не уьшин бу яшав меним кишкей халкыма терис коьзи мен карайды экен деп, ойлайсынъ. Кишкей халкым канат кагып, ушайым десе, неге онынъ канатлары шорт сынадылар,  бир коьтерилип, давысын шыгарса, сеси оьмирге соьнеди? Кадрия, Гамзат Аджигельдиев, Кошманбет Зарманбетов, Сраждин Батыров, Солтанбек Аджиков, Зухра Шандиева.. Ама калганлардынъ юреклеринде сиз дайым да тирисиз. Разымыз сага, шоьл кызы Кадрия,сени биз табиаттынъ тынысында сеземиз. Куслардынъ сарнавларында эм буьгуьн де оьктемсип: « Сен бизи мен, Кадрия!»- деп айтпага суьемиз.
4 Окувшы: «А мине кайтип язган язувшымыз Тахир Акманбетов: «Кадрия тав касында, тенъиз ягасында болса да, ыспайы калалардынъ орамларын кезсе де, юрегиннен ата юртын тайдырмаган, халкынынъ акында ойламаган бир куьни болмаган, алган аьр бир абытын халкынынъ данъкын шыгармага деп алган»

3.Буьгуьн болса  биз онынъ «Ох, Ногайым, оьзден ерим» деген ятлавы бойынша ислеекпиз.
 Ятлавларды яттан окувшылар окыйдылар. Мунда бир-бир соьзлерди сиз анъламаска да боласыз, сонынъ уьшин бас деп кишкей соьзлик ис озгарайык: 
(слайды:оьзден, буйрат, баврай - склон, курман жертва, мисир,инсан индивидуум, хайран, аьжи шалма хаджи, тайпа -родство, оьрмет –почет и уважение)
Мине сосы ятлавды окыганда юрегинъизге кайдай сезимлер тувды? Сен оны кайтип анъладынъ?
Окувшы:
 Тил, онынъ йойылып барувы аьр бир Элин, халкын суьйген аьдемнинъ ян сызлавы болып туры.Ол мутылады, йойытылады. Тилимиз- баасыз савгамыз, онда бизим тарих, халк, аьдетимиз, ишки дуныямыз, тил эм халк- олар эгиз балалардай: биревине яман болса, экиншисининъ юреги сызлайды, аьдемнинъ эки аягындай, биреви сынса аксанълайсынъ, эки колындай, биреви авырса, экиншиси мен куллык этип болмайсынъ, аьдемнинъ эки коьзиндей: биреви сокыр болса, юзинънинъ сылувлыгы таяды…
Биз, ногай халкы, ата-бабаларымыздан калган тенълестируьвсиз тил байлыктынъ иесимиз. Ол аркадан аркага коьшип, бизим заманга дейим еткен эм оны саклап билмеге керекпиз. Оькинишке, коьбиси коьрмейди, сезбейди, бааламайды … Тилсиз халк йок, онынъ байлыгын баскалар тартып аладылар, байырлайдылар, ерлерине баска халклар ие шыгадылар. Биз оны саклаганша, ол яшаяк, халк та болаяк. Калай суьйинемиз аьр бир аьлимге, тарихшиге, язувшыга эм шаирге, йыравшыга эм такпакшыга. А оларды бас деп уьйреткен тувган тил окытувшысы, тил суьювге негиз салувшы.
    Ана  тил окытувшысынынъ алдындагы борышы айлак уьйкен эм енъиллерден тувыл: анасыннан бесик йырын эситпеген, аьелде ногай тилде соьйлемеген, бала бавда орыс тилге артык маьне берилгенин коьрип келген, орамда бир-бири мен орыс тилде ойнаган, тек орыс тилде мультфильмлер караган балалардынъ тилин байыр  тилимизге кайтарып, оларды язып, окып, дурыс соьйлеп уьйретип, ногай тилге суьйим эндирмеге! 
   


Окытувшы: Эндиги ятлавдынъ маьнесин анъладык, тил ярасыклав амалларды табайык, сосы борышты этпеге шакыраман (Кадрияды).
Окытувшы: Бас деп «Адабият теориясын» эске туьсирейик.(слайд)
5.Метафора-ол артык ашык этип суьвретлеп коьрсетуьв уьшин бир заттынъ исин яде белгиси кайдай болса да баска бир затка коьширип айтылган соьз.
Эпитет-(грек тилден «косылув»)-троп. Бир заттынъ сапатын яде аьдемнинъ кылыгын айырып белгилев. Ол заттынъ заманга, суьвретке керек белгисин айырып коьрсетеди.
К. Сосы ятлавды ярасыклайды метафоралар: ойларымнынъ бавлары,  бактыр мага сыпатынъды, .
Эпитетлер: сенинъ берген оьрметинъ, кайгыдан толайым, оьктемлердинъ биримен.
Кафия – эки яде бир неше ятлав сыдырадынъ сонъгы сеслерин кайтаралав.
Окытувшы: Эндиги сиз айтынъыз сосы ятлавдынъ туьп маьнеси кайдай?

10. Синквейн
11. Мине дерисимиз ызына ювыклайды, ол неси мен эсинъизде калды?
1. Кадриядынъ ятлавы кавга. Ана ман балады. Йоюв темаларын коьтереди, ол бизге бек ярады.
2. Шаьйир ятлавда коьп ярасыклав амаллар кулланады.
3. Бу деристе биз коьп такпакларды эсимизге туьсирдик, афоризмлерди ана акында билдик.
4. Кадриядынъ акында белгили аьдемлержинъ эскеруьвлерин, онынъ яшав йолын билдик.
5. Биз Кадриядан тек ийги коьрим аламыз, оны суьемиз эм оьктемсиймиз.
